
Образовательная акция 

«Фронтальный диктант по хантыйскому, мансийскому, ненецкому языкам»- 2017 

 

 

   

Хӑйәм вой тыхԓәт хǒща  

 

Унши йўх тӑйән ун тыхәԓшики. Уншеԓ ԓэԓ, так. Тыхԓәԓ ԓыпийән вой 

пǒшхәт ныԓайәт. Турәм хӑрән кӑт карәш ԓӑрыԓӈән-сэвыйәԓӈән. 

Карәш тыхәԓ пай иԓпийән тэԓыйа вой тыхәԓ. Ай сўмтәтән, унши 

йўхийэтән, варәс кўтән. Хǒмәс пай кўтән, йух вǒш хǒща, сорәм йўх иԓпийән, 

тǒрән кўтән, тўв питарән, вўтԓышәк па ныԓайәт. Ӑԓ хун ай щищкийэт, 

войлэӈкет тӑта тыхәԓԓаԓ версәԓаԓ. Карәшӈән пǒшәхԓән ӑратәман тыхԓән хǒща 

йǒхәтты войа нӑпәтԓәӈән. Щишән, ванты, ин ай тǒхԓәӈ войлэӈкет щиты щи 

уӈәхԓаԓ шавиԓайәт, ӑратыйәԓыԓайәт.  

Керәтман щищки войлэӈкет тўр сыйԓаԓ щащԓәт, ӑԓ ԓуйԓәт.  

Сантәр сорәм йўх ӑктәс, рат хӑр верәс, тўт ӑԓәс. Шай пўтәԓ нык 

тӑхәрсәԓы. Пеԓӈайәт йошәԓа-веншәԓа щиты ԓатәмԓәт. Пеԓӈа пǒртонәԓ нǒх 

таԓсәԓы. Йош пӑт иԓпи эԓты ԓор пӑт пеԓа щи кўш вантыйәԓ-вантыйәԓ. Щита-

хǒта ԓухәс хуйәԓ хоԓәп пǒнман йэшащәԓ.  

          Щи кемән шӑӈкап нǒх тӑратәс. Ванән хǒта, кал лот хǒща, тор ўвты сыйәԓ 

сымыԓԓәс. Такан, сыйәӈа ўвәԓ. Ар сǒвәԓ ӑт па хǒԓаԓ, па войән па йэԓԓы 

сухтыԓа. Щи арат ўвԓәт, ԓуйԓәт. Ищи мӑтты ки кўтԓаԓән кӑсԓәт, хǒй тўр сыйәԓ 

сыйәӈшәк. Щи кўт ӑт па мǒштыԓа, а муй тор икет увԓәт, а муй њурәм мўв 

тӑрыйәԓ-щовийәԓ.  

